
Hyrje 

Përse Udha Mariane e kryqit? 

Sepse Nëna e Jezusit e shikoi nga afër ecjen e Jezusit drejt vdekjes, e përjetoi me tërë qenien e saj dhe ashtu e kaloi udhën e vet të kryqit. Simoni i tha në Tempull këtë: “Shih! Hyji e caktoi këtë Fëmijë të shkaktojë rrënim e ngritje për shumëkënd në Izrael. Do të jetë edhe shenjë të cilës njerëzit do t’i kundërshtojnë – (edhe ty vetë një shpatë do ta shporojë shpirtin) – që të zbulohen shestimet e zemrës së shumëkujt” (Lk 2, 34-35). 

Ajo e ka udhën e vet të kryqit, por të bashkuar me atë të Jezusit. Koncili II. Vatikanas thotë: “E Lumja Virgjër me besnikëri e ruajti bashkimin e saj me të Birin deri në kryq, ku rrinte me Një-të-lindurin, vuajti tepër dhe me zemrën amënore u bashkua me flinë e tij, duke pranuar me dashuri flijimin e Flisë që ajo vetë qiti në dritë” (LG 58). 

Ajo qëllimisht mori pjesë në vuajtjen e tij. “Duke qenë se e ngjizi, lindi, ushqeu dhe në tempull ia kushtoi Atit, dhe me Birin e vet vuajti, derisa Ai ishte në kryq. Duke vuajtur, në mënyrë të posaçme, ajo mori pjesë në veprën e Shëlbuesit me dëgjesë, me besim, me shpresë dhe me dashuri të flakët, për të ripërtërirë jetën e mbinatyrshme të shpirtrave. Për këtë arsye u bë nëna jonë në rendin e hirit” (LG 61). 

Këto janë arsye të mjaftueshme që në meditim të ecim edhe ne, udhës Mariane të kryqit. Me të do të njihet në mënyrë edhe më të gjithanshme realiteti dhe kuptimi i udhës së kryqit të Jezusit, që nga kështjella Antonia deri në Golgotë.

Që udha e kryqit të jetë më e drejtpër-drejtë, provova ta “dëgjoj” nga goja e Marisë. Kjo formë nuk është risi në devotshmërinë Mariane të krishterë. Ekzistojnë “Vajtimet e Marisë”, krijime poetike në të cilat Maria i flet shpirtit të krishterë. Që ato fjalë të jenë sa më burimore, u përpoqa që t’i marr nga Ungjilli. Nëse ndokush nëpër këtë udhë të kryqit do ta njohë më mirë Jezusin dhe Nënën e tij, botimi i saj do të jetë i arsyetuar.

Fillimi i udhës së kryqit 

Atë, parandiej pasuri të pashpjegueshme të udhës së Jezusit deri në vdekje në kryq. U drejtova te Maria, gruaja të cilën e zgjodhe për Nënë të Birit tënd, që prej saj të mësoj, të kuptoj shëlbimin e njeriut nga ana e Jezusit nëpërmes të mundimit në kryq. Më frymëzo me Shpirtin tënd që duke e përcjellë t’i afrohem Birit tënd, e nëpërmes tij të jem më afër Teje. Amen.

1. Jezusin e gjykojnë për vdekje 

Kur më lajmëroi engjëlli se do ta lind Jezusin, e tëra u përcaktova për atë fëmijë dhe për misionin e tij, me fjalët: “... më ndodhtë siç the ti!” 

E tëra kalova në anën e tij dhe vendosa të besoj në thirrjen e tij, pa mëdyshje. 

Atëherë jeta ime nuk kishte tjetër kuptim përveç tij.

Tani e shikoj para Pilatit. 

Populli im e dënoi, e mohoi dhe ua dorëzoi romakëve, që edhe ata si okupatorë të popullit tim, ta gjykonin. 

Kuptova se edhe unë jam e gjykuar aty. Mendoja si ai, e tërë detyra ime jetësore, kuptimi im, përcaktimi im, u gjykuan. 

Edhe unë isha e mohuar si ai. Ky ishte mbarimi për mua, udha ime e fundit. 

Unë isha e gjykuar me të për vdekje.

A e di ti si është kur ta gjykojnë, pështyjnë, hedhin në baltë më të dashurin tënd? Çka duhet bërë atëherë?

Qëndro me Jezusin, sepse Ai të pranon të dëshpëruar dhe të përlotur. 

Të gjitha gjërat pa kuptim, me të do ta fitojnë kuptimin përsëri.

Ma jep dorën që të çoj tek Biri im.

Kur e hulumton botën, mos prit lavdërime dhe shpërblime, por shiko se a është aty bukuria burimore dhe shkëlqimi i së vërtetës. 

Le të zhvillohet në fshehtësi hulumtimi yt dhe djegia për të vërtetën dhe dashurinë. 

Gjykimet e njerëzve janë të pjesërishme. Zoti sheh tërësinë. 

Mos iu friko gjykimeve të njerëzve. 

Lëshohu gjykimit të Zotit. 

Ai vendos. 

2. Jezusin e ngarkojnë 

me kryq 

Shikoja se si rrugëve të Jerusalemit, Biri im i përgjakur, i djersitur i rraskapitur, bartte kryqin e drurit në të cilin duhet të vdiste.

Unë ia dhurova jetën njerëzore, e tani bashkëkombësit e mi donin t’ia merrnin. 

Më se tridhjetë vjet ndërtova ardhmërinë e tij dhe isha krenare për të. 

Jetova vetëm për të. 

Tani në vorbullën e urrejtjes, e shtanguar, shikoja se si shkon në vdekje, pa pasur mundësi që t’i ndihmoja.

Dëshira e pakufishme që ta nxjerrë dhe paaftësia që nuk mund ta shpreh, u grumbulluan në mua si ngërç dhembjeje dhe pyetje ankthi: pse është kaq e fuqishme e keqja në botë? 

A ka diku vend ku mbretëron mirësia dhe ku drejtësia i shndrit njerëzit. 

Kuptova se Biri im Jezusi është ai vend. 

Deshi që t’i merrte mbi supet e veta të gjitha të këqijat, të bëjë që të vdesin në vdekjen e tij. 

Kjo dritë vezulluese më jepte forcë që ta ndiqja.

E keqja është burim i vuajtjes. 

Vuajtja e pranuar e mund të keqen.

Madhështia dhe kuptimi i jetës lindin kur përballemi guximshëm me të keqen në vuajtje. 

Kur i humb qeniet më të dashura, shiko përpara, në takimin që do të ndodhë në amshim, e jo në zbrazësinë e madhe e cila qëndron pas tyre, që kërcënohet të të varrosë në ankimin e vetvetes. 

Kalova nëpër atë rrugë që ty të marr për dore dhe të trimëroj.

Besnikërisht jam me ty, mos ki frikë!

3. Jezusi rrëzohet të parën herë 

Derisa Jezusi rrëzohej, gati bërtita nga frika se kryqi do ta dërmonte. 

Vetëm një dëshirë të zjarrtë kisha në zemër: që të ngrihet dhe të jetonte edhe më.

Ngushëllim i dobët, sepse ai po ngrihej drejt vdekjes. Jam nëna e tij dhe çdo çast i zgjatjes së jetës së tij është shkëlqim shprese për mua. 

Do të jepja çdo gjë vetëm sikur ta liroj nga turma që e tërhiqte drejt Kalvarit. 

Mendoja: vetëm të mos arrijmë atje kurrë, që të ndodhte ndonjë mrekulli shpëtimi...

Ashtu lutej zemra. Ai duhej të vdiste dhe vdekja tani gjendej këtu. 

Shpesh më fliste për këtë dhe të gjitha i kuptoja, por zemra e nënës nuk e pranonte këtë. Me të po vdes edhe unë, sepse e dua dhe besoj në të. 

Hapat e njeriut deri te vdekja nuk mund të shtyhen. 

Jeta ekziston që të jepet, e jo të ruhet. 

Është e kotë brengosja nën ethe që të ruhet ajo që nuk mund të ruhet. 

Në dhurim është pashkatërrueshmëria e personit. 

Kur të rrëzohesh, ngrihu, që t’i dhurosh prapë dashuri dikujt. 

Merr guxim, kalo nëpër botë duke bërë mirë.

Mos harro, lutja ime të shoqëron, nuk do të humbësh. 

Do të jesh atje ku jam unë.
4. Jezusi takon nënën e vet 

të shenjtë 
As vetë nuk e di se si, por papritmas u takuam në rrugën për në Kalvar. 

Nuk do ta harroj kurrë atë shikim depërtues të Birit tim. 

Sikur kërkonte dikë që e kupton këtë dënim të pakuptim. 

Të gjithë thoshin se është tradhtar i popullit dhe sipas Ligjit të Moisiut duhej të vdiste. 

Unë jam hebreje dhe për mua Ligji ishte krenari dhe gjë e shenjtë. 

Zemra më copëtohej. 

E shikova në sy dhe ia bëra me dije se isha e tëra me të, në anën e tij. 

E keqja i ka mashtruar njerëzit dhe nuk shohin se ai është Biri i Hyjit dhe Shpëtimtari i botës. 

Më vinte keq se njerëzit nuk e kishin demaskuar fytyrën e rrejshme të forcës së territ. 

Por Biri im ishte i sigurt që unë së bashku me të do të shkoja deri në fund, ashtu që së bashku me të, në anën tjetër të vdekjes, të jetoj pas ngjalljes.

Të ngushëllosh dikë do të thotë që t’i thuash se je me të, se nuk do ta braktisësh, se do të jesh besnik. 

Me dikë që është në anën tënde, mund t’u shpëtohet të gjitha vdekjeve dhe të ngjallet shpirti i vdekur. 

Dashuria është zemra e besnikërisë. 

5. Simoni i Cirenës i ndihmon Jezusit për të bartur kryqin 

Përnjëherë procesioni u ndal. 

Zemra m’u dridh. Çka ndodhi? 

Atëherë pashë se si e detyronin Simonin e Cirenës që ta bartte kryqin e Birit tim. 

Pashë se si pas Simonit mezi ecte nga rraskapitja im Bir. 

Kisha përshtypjen se më dhembte secila plagë e tij. 

Besoja në kuptimin e mohimit që i bëhej. Shpesh bisedonim për këtë në netët e gjata, sidomos pas vdekjes së Jozefit. 

Por tani pyesja veten: a ka dhembje siç është dhembja ime? Në atë gjendje mirësia e njeriut shndrit dhe shton fuqinë që të mos përkulet. 

Atë mirësi tani e pashë te Simoni, që i ndihmoi Birit tim ta bartte kryqin. 

Nuk isha më e vetmja në anën e Birit tim, Jezusit. 

E keqja nuk ishte më aq bindëse. 

E di, mirësia shpejt kalon prej një zemre në tjetrën. 

Ka mirësi në çdo qenie njerëzore. Ajo është mikja jote.

Të gjithë njerëzit, në thellësitë e ndritshme të zemrës së tyre, janë me ty. 

Atje është i fshehur kandili i ngushëllimit. Kur të ndizet ai, djeg çdo të keqe.

Flaka e dashurisë i zhduk fajet dhe krimet e shumta. Ka shpresë në botë. 
6. Veronika ia fshin fytyrën Jezusit 

E pashë fytyrën e Birit tim të përgjakur, të pluhurosur, të djersitur dhe të shpërfytyruar. Doja, sikur të mundja, t’ia fshija fytyrën. 

Veronika e pa në sytë e mi atë dëshirë. 

Duke u shtyrë, depërtoi deri te Jezusi dhe i dha facoletën. 

Jezusi lëvizi befas, shkëlqimi i dashurisë e shndriti. 

E mori facoletën dhe e fshiu fytyrën. U ngushëllova për një çast. 

Jezusi pa se ishim më shumë në anën e tij. 

Kur Veronika u kthye, e pamë fytyrën e Jezusit në facoletë. 

Në çdo fytyrë që vuan është e fshehur fytyra e Zotit. 

“Çkado që t’i bëni njërit prej vëllezërve të mi më të vegjël, ma keni bërë mua”, thotë Jezusi. 

Është mirë që të shërohet shëmtimi i fytyrave njerëzore, që në to të shndrisë fytyra e Jezusit. 

Te Zoti arrihet nëpërmes të dashurisë ndaj njerëzve. Ashtu shijohet më së shpejti afërsia e Zotit. 

Nevojitet të depërtosh te njeriu, të kesh mirëkuptim për ankimet e tija, të qëndrosh me njeriun e braktisur. 

Rreshti i Kalvarit ende kalon rrugëve të fshatrave dhe qyteteve. Jezusi është ende në udhën e kryqit në gjymtyrët e Kishës së vet. 

Ai është vuajtës në vuajtësit e botës dhe i thërret zemrat e Veronikave që t’i afrohen, të largojnë vuajtjen dhe të kthehen me fytyrën e tij në shpirt. 

Gëzimi më i madh është kur mund t’u bësh njerëzve mirë. 

7. Jezusi rrëzohet për të dytën herë 

Të rrëzohesh nën peshën e kryqit do të thotë të hapen plagë të reja. 

E Jezusi ishte i tëri plagë. Secila rënie mund të ishte e fundit, qoftë për shkak të lëndimit të ri, qoftë për shkak të tërbimit të ushtarëve. 

Për këtë arsye çdo rrëshqitje e Jezusit më shkaktonte dhembje të thellë. 

E dija se Jezusi është Biri i Zotit, e jo vetëm Biri im. 

Si shpatë e ngulur në zemër e ndjeja mizorinë e njerëzve. 

Ata vrasin Krijuesin e vet me përbuzje të skajshme. 

Çfarë të ardhme mund të presë bota, nëse e vret burimin e vet, Të Gjithëpushtetshmin, rrënjën dhe zemrën e qenies së vet? 

Është çudi që bota ende ekziston! 

Ç’e mban atë? 

E mban Biri im, nën peshën e kryqit. Mbi të është derdhur e tërë e keqja e botës. 

Ai e mban edhe sot botën që të mos përmbyset në vetëshkatërrim. 

Vetëm për këtë arsye bota ka ardhmëri. 

Jezusi rrëzohet që bota të arrijë nivelin shpirtëror të altruizmit. 

Bota ekziston sepse e do Jezusi.

Mbështetu në rënien e Jezusit dhe do të qëndrosh drejt në këmbë dhe i ndershëm. 

Ja dorën time, që të udhëheq, që ta duash botën ashtu siç e deshi Jezusi.

8. Jezusi ngushëllon gratë e Jerusalemit 

Në mes britmave, sharjeve, përqeshjeve dhe zhurmave u dëgjua të qarët, vajtimi, pikëllimi i zëshëm. 

Në fytyrat e grave nga Jerusalemi rridhnin lotët. Mendova se si do të reagojë ai. 

Jezusi e pranoi dashurinë me mirënjohje. 
Madje, filloi t’i ngushëllonte. Ua tërhoqi vërejtjen në seriozitetin e ekzistencës njerëzore. 

Nëse Biri i Zotit duron shpirtligësinë e tërbuar njerëzore, atëherë asaj rruge do të shkojnë të gjithë ata që e ndjekin. 

Duhet qarë për secilin njeri. 

Nuk është fatkeqësia më e madhe vuajtja trupore: shumë më vrastare dhe më e dhembshme është vuajtja morale, sepse ajo nuk sjell vdekjen trupore por vdekjen e amshuar. 

Bota është e zhytur në atë vuajtje. 

Jezusi qan për këtë vuajtje dhe me vendosmëri ballafaqohet me të, që ta zbulojë dhe ta shkatërrojë.

Ka vuajtje për të cilat duhet falënderuar Zotin, sepse janë shëlbuese. 

Ka vuajtje trupore që ndihmojnë që të largohen ato moralet, që të bëhet kthesë themelore drejt ligjshmërisë, ndërgjegjes dhe Ungjillit.

Vuajtjet e martirëve dhe të trimave na ngrisin dhe na trimërojnë. 

Jeta duhet shpenzuar në diçka që vlen për të jetuar dhe për të vdekur. 

Vetëm ashtu jeta ruhet dhe vazhdon. 

Në atë rrugë mos prit ngushëllimin e njeriut, edhe pse është bujar. 

Ai ngushëllim nuk mund të të forcojë për punë të mëdha. 

Kërko ngushëllimin e Zotit në çastet e ankthit dhe të dridhjes. 

Vetëm në Zotin është forca dhe shpëtimi. Mbështetu në Të në çdo kohë! 

9. Jezusi rrëzohet për të treten herë 

Asnjë rrëzim nuk mund ta ndalonte Birin tim që të arrinte në Kalvar. 

Një forcë e pakuptueshme e tërhiqte. 

Me zellin me të cilin ne përpiqemi që ta ruajmë jetën, ai përpiqej që ta flijonte. 

Jezusi jetoi në dimensione tërësisht të ndryshme prej njerëzve. 

Të biesh dhe të bërtasësh nën peshën e provës, dhembjes dhe ankthit, nuk është shenjë e dobësisë, por ecje drejt dimensionit të jetës, në të cilin paraqitet vizioni vertikal i botës. 

Rëniet na përkujtojnë se kush jemi, prej çfarë indi jemi të krijuar dhe ku shkojmë. 

Rëniet na tërheqin vërejtjen se jemi udhëtarë, e jo banorë të tokës.

Duhet që të lidhemi me atë që nuk kalon, me vlerat shpirtërore, me Zotin dhe planin e tij për ne. 

Kur ta harrojmë këtë, do të na vijnë rëniet, sëmundjet do të na mbërthejnë për shtrat, dhembja do të na përkujtojë se jemi shmangur nga vizioni burimor, dhe afërsia e vdekjes do të na bindë për urgjencën e kthimit drejt kërkimit të së vërtetës dhe të lëshimit në dashuri. 

Të gjitha këto janë lajmëtarët e qiellit, që të mos humbim.

Mos ki frikë, do të vijë mëngjesi, do të shpërndahet mjegulla, do të përfundojë dhembja, njeriu do të shpëtojë nga armiqtë. 

Mos u ndal në mëkatin momental, në sëmundjen e tanishme, në dëshpërimin e djeshëm, në fiksimin e së keqes. 

Rëniet janë këtu që të na i hapin sytë dhe të na kthejnë kah Ati.

10. Jezusin e zhveshin 

Derisa ecja nëpër Kalvar me Birin tim, m’u kujtua profecia e Simonit: “Edhe ty vetë një shpatë do ta shporojë shpirtin”. 

Jezusi u mohua dhe u dënua pa të drejtë. 

E rrahën, e frushkulluan, e pështynë në fytyrë, me kurorë ferrash ia përgjakën kokën. 

Ia ngarkuan traun e rëndë mbi supe dhe së bashku me dy keqbërës e çuan në vendin e kryqëzimit. Ia morën nderin, lirinë dhe jetën.

Dinjitetin e tij e hodhën në baltë, me dhunë rrëzuan derën e intimitetit të tij dhe kështu në mënyrë të gjithanshme dëshironin që ta zhvleftësojnë dhe ta përjashtojnë nga bota e të gjallëve dhe nga historia e njerëzimit.

Të gjitha këto shpata më goditën dhe më lënduan. Jam nëna e tij. 

Dëshiroja shumë që të jetë i madh, i nderuar, dinjitoz, i lumtur, i lirë. Besoja në dërgimin mesianik të tij. 

Tani më është dashur që t’i shoshis përsëri të gjitha në zemër. Vetëm kështu mund të isha afër tij. 

Më është dashur që të heq dorë nga të gjitha ëndrrat të nënës dhe të pranoj planin e Zotit. 

E dija se asgjë nga mendësia e botës nuk duhet të mbesë në mua, të gjitha duhej braktisur dhe duhej veshur mantelin e Birit tim. 

Mos të dhimbset jeta tokësore që ashtu si rrobat rrëshqet nëpër vitet e tua. 

Vishu me të amshuarën, me Zotin, me qiellin. 

Aty është forca që të qëndrosh në të gjitha rëniet e jetës. 

Ato do të vijnë pandërprerë që të shqyrtojnë se sa është e fortë besnikëria jote ndaj shpirtmadhësisë së amshuar hyjnore.

11. Jezusin e kryqëzojnë 

Shikoja derisa e gozhdonin në kryq. 

Ai nuk mund të kalonte më nëpër botë duke shëruar çdo sëmundje dhe çdo lëngatë. 

Kryqi është stacioni i tij i fundit. 

Vëreja se si shkonte diku larg, zhdukej prej syve, dhe nuk mund ta ndaloja. 

Ai po shkonte e unë pyesja a ka ndonjë vend në botë ku mund të jetoja. Me të shkoi çdo gjë që pata dhe isha. 

Si mund të kthehem prej Kalvarit kur nuk jam më, kur me të jam gozhduar në kryq, me të po vdes?

Derisa të rrahurat e çekiçit jehojnë trishtu-eshëm, një tmerr e mbush hapësirën e Kalvarit. 

Aty njerëzit vrasin Krijuesin e vet. 

Aty keqbërja e botës e arriti kulmin. 

Kush do ta pastrojë detin e së keqes në botë? 

Biri im lejon që të bie mbi të i terë ferri i botës, që pastaj së bashku me vete ta tërheqë në vdekje, dhe me ngjallje të krijojë një botë më të mirë. 

Kjo më dha forcë që të duroj pandje-shmërinë e gjakatarëve dhe të gjykatësve. 

Është me rëndësi që shpirti të jetë i fortë, atëherë edhe trupi i dobët do të durojë. 

12. Jezusi vdes në kryq 

Britma e dhembshme ushtoi në Golgotë kur e ngritën Birin tim në kryq. 

Atëherë më ra në mend: ati i popullit tim, Abrahami, e flijoi birin e vet Izakun; populli im e flijoi qengjin e pashkëve dhe kushtoi fli të panumërta në tempullin e Jerusalemit. 

Tani kushtohet flia e pashoqe, flia hyjnore, Qengji i papërlyer, Biri i Zotit dhe Biri im. 

Historia njerëzore ka dalje të lirë nga robëria e fajit dhe hyrje të lirë në atdheun në të cilin i pari hyri Biri im.

Përfundoi robëria, dhe filloi kthimi i gjithë-mbarshëm tek Ati.

Kryqi është altari i ri i sakrificës.

Flijimi nuk është zhdukje, por shndërrim; nuk është vdekje por jetë; nuk është fund por fillim.

Dëgjova se si Jezusi e dorëzoi jetën e vet në duar të Atit dhe së bashku me te edhe unë ia paraqita Atit vetveten edhe Atë.

Pastaj ma besoi Gjonin dhe të gjithë ata që janë besnikë në rrugën e tij. Më bëri nënë të popujve të panumërt. Atëherë shprehi aktin e dëgjesës ndaj Atit: “Gjithçka u krye!” U plotësua çdo gjë që Ati deshi. Filloi bota e re. 

Në Kalvar përfundoi rruga e botës së vjetër.

Kthehu në shtëpi dhe besoji Lajmit të gëzueshëm! 
13. Jezusin e ulin prej kryqit 

Pasi që tërbimi i së keqes, deri në fund u shfry mbi Jezusin, mundëm të afrohemi dhe të kujdesemi për trupin e tij të vdekur. 

Derisa e mbaja në prehër, m’u kujtua çasti, në stallën e vogël jashtë Betlehemit, kur për të parën herë e kam marrë në duar. 

Është lindur në mërgim dhe do të jetë i varrosur në përndjekje. Është lindur në shtëpi të huaj dhe është varrosur në varr të huaj. Nuk kishte vend për ta mbështetur kryet. Nuk e pranuan në Betlehem, në Nazaret deshën që t’ia thyejnë qafën në shkëmbinj, në Jerusalem e kryqëzuan. 

Derisa shikoja trupin e tij të vdekur, shpata e dhembjes më hapi një plagë të re. 

Trupi, të cilin me dashurinë më të ndjeshme e kam bartur, ushqyer, kujdesur, tani ishte i masakruar, i shëmtuar, i shpuar, saqë mezi mund të njihej. Para tridhjetë vjetësh e kam sjellë në botë, e tani më duhet ta largoj nga bota. Atëherë e kam lindur me gëzim dhe krenari, tani me pikëllim të pamasë dhe e poshtëruar e përgatis për varrim. 

Derisa Jozefi prej Arimatesë dhe Nikodemi së bashku me Gjonin dhe gratë e ulnin trupin e Birit tim, shikimi m’u ndal në drurin e kryqit. 

Në fillimin e historisë njerëzore, nga druri i njohjes së të mirës dhe të keqes, njerëzit e parë morën frytin e padëgjesës dhe të mosbesimit ndaj Krijuesit. Tani e marrim prej drurit të kryqit Birin tim, ushqimi i të cilit ishte që ta kryejë vullnetin e Atit. 

Mendova se si këtu përfundon fati i keq i njerëzimit.

Është me rëndësi që edhe në vuajtjen më të pakuptimtë të zbulohet plani i Zotit, të kapet mendimi i Krijuesit dhe në te kuptimi i vuajtjes. Atëherë është e mundshme që të durohen të gjitha padrejtësitë dhe poshtërimet.

Mbi vuajtjen e Jezusit rri pezull shpresa e të ngjallurit. Kjo më mban. 
14. Jezusin e varrosin 

Dielli po perëndonte. Duhej që të nguteshim me varrimin, sepse ishte Nata e së shtunës dhe Përgatitja e hebrenjve. Derisa largoheshim prej varrit, nuk mund të pajtohesha me mendimin se kjo është ndarja e fundit. 

Mua dhe nxënësve na thoshte se do të ngjallej të tretën ditë. Kjo më jepte shpresë, më dukej se do të lindë përsëri për botën, ta mundë të keqin, dhe të sjellë marrëdhëniet e dashurisë mes njerëzve. 

Ashtu siç i kam besuar engjëllit Gabriel, se Ai do të lindë prej meje, ashtu i kam besuar edhe Atij, që përsëri, si Bir i të Gjithëpushtetshmit, do të lindë nga gropa e varrit. 

Diçka e pashkatërrueshme rrinte pezull në ajër. Kundërshtarët frikësoheshin prej varrit të tij, apostujt parandienin ngjalljen, e unë lutesha dhe besoja. 

Zemra amënore më bindte se fjala e Jezusit do të plotësohej.

Natën në mes të premtes dhe të shtunës e kalova pa gjumë, me padurim, duke e ngutur kohën që të kalojë e shtuna dhe në dashuri prisja që varri i tij të transformohej në vend të jetës së shndërruar. 

Rojet e ruanin varrin, e nxënësit nga frika prej hebrenjve ia kishin vënë shulin derës. 

Më dukej sikur të ishte ndalur koha dhe sikurse qielli e toka e kishin ndalur frymën në pritjen e ngjarjes që do të vijë pastaj. 

Biri i Zotit i kishte kryer të gjitha që Ati i kishte caktuar. 

Tani radhën e kishte Ati.

Varret nuk janë më vende të pikëllimit të pashpresë dhe të ndarjes së fundit, sepse në varr ka zbritur Biri i Zotit. 

Jeta e amshuar po lind.

15. Jezusi ngjallet prej së vdekuri 

Mëngjesi i së Dielës, agimi i njerëzimit të ri ka zbardhur. Çdo gjë ka ndodhur me shpejtësinë e rrufesë. Engjëlli e ka hapur varrin, e nga frika prej tij janë dridhur rojet. Gratë kanë vrapuar që të sjellin lajmin e varrit të zbrazët, kurse Gjoni e Pjetri nguteshin pa frymë që të binden për këtë. 

Jezusi u paraqit i gjallë, i shndërruar, në të djathtën e Atit, Mbret i mbretërve dhe Zotëri i zotërinjve. 

Si shigjeta përhapej porosia e besimit: “Mos kini frikë, ... paqja me ju, ... vetëm besoni! ... Shikoni duart dhe këmbët e mia! Unë jam. ... U plotësua gjithçka ishte shkruar për mua në Ligjin e Moisiut, në Profetët dhe në Psalmet...”. 

Lajmi përhapej si rrufeja. Si pishtarin e paqes ia jepnin njëri tjetrit: “Me të vërtetë, Zotëria është ngjallur dhe iu dëftua Simonit!” 

Shpirti im klithte prej gëzimit. Përherë e më shumë e kisha të qartë përse Biri im prej kryqit i tha Gjonit: “Ja nëna jote”, e pastaj mua; “Ja biri yt!” Më ka paralajmëruar se nëpër të njëjtin Shpirt nëpër të cilin e kam ngjizur atë do të marr pjesë në lindjen e Trupit të tij, Kishës. Prapë ia përsërita me forcë dhe besnikëri: “Po, më ndodhtë ashtu si thua ti!” 

Qysh atëherë ju bart në zemër të gjithë ju besimtarët dhe të gjithë njerëzit. 

Vetëm një gjë dëshiroj: t’ju çoj te Biri im, të jeni të shpëtuar dhe bartës të shpëtimit për të tjerët në rrugët e historisë. 

Jam e gëzuar për shkak të këtij takimi në udhën e kryqit të Birit tim. 

Prej tash jetët tuaja le të jenë të drejtuara kah drita e ngjalljes dhe le të ia bartin atë lajm secilit njeri! 

Përfundimi i udhës 

së kryqit 

Atë, të faleminderit për këtë ecje me Marinë pas Birit Tënd. Nuk jam më si përpara. Do të jetoj për të tjerët, sikurse Jezusi. Po vendos që të kaloj nëpër botë duke bërë mirë. I shndritur me dritën e kryqit dhe me shkëlqimin e Pashkëve e njoh në Jezusin zemrën e botës. Tani e di kujt i kam besuar. Vendimet e mia i ve në duart e Tua. Atë, ti më forco, ngrit, shëro dhe më merr për dore deri në fund të udhës sime të kryqit. Të faleminderit për Kishën tënde në të cilën së bashku me të tjerët eci drejt Teje. Amen. 

* * * * * * * 
Biblioteka “Burimi i jetës”

1. Raniero Cantalamessa, Shpirti Shenjt në jetën e Jezu Krishtit. Prishtinë, 2004. 

2. Dr. Marica Čunčić, Shërimi me anë të fesë. Prishtinë, 2004. 

3. Dario Bentacourt, Ngrihu dhe ec. Prishtinë, 2004. 

4. Linda Shubert, Ora e mrekullueshme u uratës. Prishtinë, 2004. 

5. P. Rufus Pereira, Lutjet për shërim. Prishtinë, 2005. 

6. Jeta e re në Shpirtin Shenjt. Prishtinë, 2005. 

7. Motra Emmanuel, Mrekullia e Megjugorjes. Prishtinë, 2005. 

8. Zvjezdan Linić, Të lutemi me Shën Françeskun. Prishtinë, 2005. 

9. Wilhelm Egger, “Misteri i fesë”. Shpjegimi i shkurtër i Meshës së Shenjtë. Prishtinë, 2006. 

10. (Tomislav Ivančić), Lutja që shëron. Gjakovë, 2008. 

11. Tomislav Ivančić, Udha mariane e Kryqit, 2008. 

12. P. Zvjezdan Linić, OFM, Fjala për një ditë të mirë. Gjakovë, 2008. 

PAGE  
7

